
“ESG tamoyillari – hududlarni barqaror rivojlantirish va biznesni
transformatsiyalash drayveri” маvzusida Xalqaro ilmiy-amaliy anjumani ilmiy maqolalar va
tezislar to‘plami. -Т.: ТMII, 2025. – 752 bet.

foydalanish samaradorligini oshirish, ESG tamoyillari asosida hududlar va sanoat korxonalarining barqaror

KIRISH SOʻZI

ASSALOMU ALAYKUM, HURMATLI XALQARO ANJUMAN
ISHTIROKCHILARI, AZIZ MEHMONLAR!

Sizlarni Toshkent menejment va iqtisodiyot instituti hamda O‘zbekiston Ekologik
Partiyasi Markaziy kengashi tomonidan tashkil etilayotgan mazkur Xalqaro ilmiy-amaliy
anjumanda qutlashdan mamnunmiz!

Qadrli anjuman ishtirokchilari, bugun biz “ESG tamoyillari – hududlarni barqaror
rivojlantirish va biznesni transformatsiyalash drayveri” mavzusida Xalqaro ilmiy-amaliy
anjuman o‘tkazmoqdamiz. Bugungi anjumanning asosiy maqsadi mamlakatimizda
iqtisodiyotni barqaror rivojlantirish, ishlab chiqarishni diversifikatsiya qilish, iqlim
o‘zgarishi oqibatlariga moslashish va ularni yumshatish, tabiiy resurslardan foydalanish
samaradorligini oshirish, ESG tamoyillari asosida hududlar va sanoat korxonalarining
barqaror rivojlanishini ta’minlash, hududlarda “yashil” iqtisodiyotni qo‘llab-quvvatlashning
samarali iqtisodiy mexanizmlarini joriy qilish, yirik va o‘rta biznes korxonalari faoliyatini
transformatsiyalash va raqobatbardoshligini oshirish, sanoat korxonalarida chiqindilarni
boshqarish va sirkulyar iqtisodiyotni rivojlantirish, “yashil” texnologiyalar, sun’iy intellekt
asosida atrof-muhitni muhofaza qilish masalalari boʻyicha amalga oshirilayotgan ishlar,
mavjud muammolar va ularni bartaraf etish yoʻllarini chiqur tahlil qilgan holda ilmiy amaliy
takliflar ishlab chiqishdan iborat.

O‘zbekiston Respublikasi Prezidenti tomonidan imzolangan qaror va farmonlar,
Vazirlar Mahkamasi qarorlari, amalga oshirilayotgan islohotlar ushbu anjuman mavzusining
naqadar dolzarbligini anglatadi. Yurtboshimiz tomonidan 2025-yilni “Atrof-muhitni asrash
va “yashil” iqtisodiyot yili” deb nomlanishi hamda ushbu yo‘nalishda qabul qilingan Davlat
dasturida belgilangan vazifalarning ijrosini ta’minlashda ma’lum ma’noda anjumanning
ham o‘z hissasi bo‘ladi deb umid qilamiz.

Anjuman natijalaridan kutilayotgan ilmiy, ijtimoiy va iqtisodiy samaradorlik
quyidagilarda o‘z ifodasini topadi:

Ilmiy samaradorlik - anjumandan kutilayotgan ilmiy-amaliy natija mamlakatimiz
hududlarida barqaror iqtisodiy rivojlanishni ta’minlash, sanoat korxonalarining atrof-
muhitga bo‘lgan e’tiborini yanada kuchaytirish, biznes strategiyalarini takomillashtirish, shu
bilan birga hududlar darajasida barqaror rivojlanishni amalga oshirilish darajasini tahlil
qilish, “atrof-muhit, jamiyat, boshqaruv” (ESG) tamoyillariga mos holda faoliyat
ko‘rsatishlariga erishishning ustuvor yo‘nalishlarini tahliliy o‘rganish asosida olingan
natijalarni umumlashtirib ilmiy asoslangan taklif va tavsiyalar ishlab chiqishdan iborat.

Ijtimoiy samaradorlik – muhokama qilinadigan masalalarning har birida ijtimoiy
samara alohida o‘rin egallaydi. Chunki ESG-tamoyillarining asosiy xususiyati ham ijtimoiy
sohaga yuqori darajada e’tibor qaratilishidadir. Shu jihatdan ijtimoiy samarani iqtisodiy
jihatdan baholash, bu yo‘nalishda mavjud amaliyotlarni ilmiy tahlil qilishning konseptual
yondashuvlarini ishlab chiqishga, hududlarda va biznes sohasida izchil islohotlarni amalga
oshirish orqali jamiyatni rivojlantirish, aholining turmush darajasini yaxshilash, barqaror
daromad manbalarini shakllantirish, tabiiy resurslar tejamkorligiga erishish asosida kelajak
avlod uchun zahiralarni saqlab qolish, aholini ijtimoiy himoya qilish tizimini
takomillashtirishga xizmat qiladi.

Iqtisodiy samaradorlik - iqtisodiy faoliyatning faol ishtirokchilaridan biri ishlab
chiqarish korxonalaridir, ular tomonidan mahsulot ishlab chiqarish jarayonida sezilarli
darajada uglerod izi qoldiriladi. Shaffof va ekologik toza ma’lumotlarni taqdim etish atrof-

muhitni muhofaza qilish qonunchiligiga rioya qilish uchun zarurdir. Iqtisodiy samaradorlik
jihatidan mavzu doirasida muhokama qilinadigan har bir masala katta ahamiyatga ega.
Birinchidan, sohada qonunchilik bazasini mustahkamlash; ikkinchidan, korxonalarda ESG
tamoyillarini joriy yetishning iqtisodiy samaradorligini baholash uslubiyotini ishlab chiqish;
uchinchidan, hududlarning barqaror rivojlanishi uchun mavjud salohiyatini baholash va shu
asosda sohalarni diversifikatsiya qilish imkoniyatining vujudga kelishi, to‘rtinchidan,
korxona va tarmoqlarni rivojlantirishda “yashil” investitsiyalarni jalb qilish hamda ulardan
samarali foydalanishga keng yo‘l ochiladi.

Albatta bunday oʻzgarishlar, texnologik taraqqiyotga hamohang ravishda, qoʻshimcha
imkoniyatlarni ochishga va rivojlanishning yangi strategiyalarini ishlab chiqishga keng
imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni
rivojlantirish jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment
va iqtisodiyot institutining professor-oʻqituvchilari tomonidan ham turli ilmiy tadqiqotlarni
olib borish yoʻlga qoʻyilgan. Ularning tadqiqotlari natijalaridan - oʻquv jarayonlarida, taʼlim
sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari
sohalarida tayyorlanadigan malakali mutaxassislarning nafaqat nazariy bilimlarini, balki
amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi
texnologiyalar bilan tanishtirish, ularda raqamli iqtisodiyot va global biznes muhitida
raqobatbardosh boʻlish uchun zarur boʻlgan koʻnikmalarni shakllantirishga yordam beradi.

Xalqaro ilmiy-amaliy anjumanni o‘tkazishda hamkorlik qilayatgan O‘zbekiston
Ekologik Partiyasi Markaziy kengashiga, anjumanda ishtirok etayatgan O‘zbekiston
Respublikasi Oliy ta`lim, fan va innovatsiyalar vazirligi, O‘zbekiston Respublikasi
Iqtisodiyot va moliya vazirligi, O‘zbekiston Respublikasi Energetika vazirligi, BMT ning
UNDP loyihasi vakillariga, Federal davlat byudjeti oliy ta’lim muassasasi Kozma Minin
nomidagi Nijniy Novgorod davlat pedagogika universiteti, Umumrossiya davlat adliya
universitetining (VGUYU) Shimoliy-Kavkaz instituti (filiali), Umumrossiya davlat adliya
universitetining (VGUYU) Rostov instituti (filiali), Kazpotrebsoyuz Karaganda universiteti,
Kyungdong Universiteti (Koreya Respublikasi), tashkilot va korxonalarning mutaxassislari,
xorijiy va mahalliy iqtisodchi olimlarga o‘z minnatdorchiligimizni izhor qilamiz.

Bugun sizlarning eʼtiboringizga taqdim etiladigan taqdimotlar va fikrlar - bizni
zamonaviy iqtisodiyotning yangi talablariga mos keladigan biznes modellarni yaratishga
ilhomlantiradi.

Biz bu jarayonda, oʻz tajribamizni almashish va birgalikda muammolarni hal qilish
uchun yangi gʻoyalarni kashf etishni maqsad qilamiz.

Umid qilamanki, anjumanimiz samarali va foydali boʻladi.
Har biringizning ishtirokingiz va hissangiz bu jarayonda juda muhim.
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-

ijodiy faoliyatlariga ulkan muvaffaqiyatlar tilaymiz!

Toshkent menejment va iqtisodiyot instituti rektori
X. Axmedov

HUDUDLARNI BARQAROR RIVOJLANTIRISHNING IJTIMOIY–
INSTITUTSIONAL ASOSLARINI TAKOMILLASHTIRISH VA BU

YO‘NALISHDAGI DAVLAT SIYOSATI
Qoʻchqorova Muxlisaxon Ulug‘bek qizi
Toshkent menejment va iqtisodiyot instituti
“Iqtisodiyot” kafedrasi katta oʻqituvchisi

E-mail: mukhlisakhon.kuchkorova@gmail.com

Annotatsiya. Maqolada hududlarni barqaror rivojlantirishning ijtimoiy–institutsional
asoslarini takomillashtirish va bu yo‘nalishdagi davlat siyosatining ustuvor yo‘nalishlari
yoritilgan. Hududiy rivojlanishda mahalliy boshqaruv organlari, fuqarolik jamiyati institutlari
hamda davlat–xususiy sheriklikning roli tahlil qilingan. Shuningdek, O‘zbekiston hududlarida
ijtimoiy va institutsional ko‘rsatkichlarning dinamikasi o‘rganilib, mavjud muammolar va ularni
hal etish bo‘yicha ilmiy asoslangan takliflar ishlab chiqilgan.

Kalit so‘zlar: hududiy rivojlanish, barqaror rivojlanish, ijtimoiy-institutsional asoslar,
davlat siyosati, mahalliy boshqaruv, fuqarolik jamiyati, DXSh.

Аннотация. В статье раскрываются приоритетные направления государственной
политики по совершенствованию социально-институциональных основ устойчивого
развития регионов. Анализируется роль органов местного самоуправления, институтов
гражданского общества и механизмов государственно-частного партнёрства в
обеспечении устойчивого территориального развития. Изучена динамика социальных и
институциональных показателей регионов Узбекистана, определены основные проблемы и
представлены научно обоснованные предложения по их решению.

Ключевые слова: региональное развитие, устойчивое развитие, социально-
институциональные основы, государственная политика, местное управление, гражданское
общество, ГЧП.

Annotation. The article examines the priority areas of state policy aimed at improving the
social and institutional foundations of sustainable regional development. It analyzes the role of
local self-government bodies, civil society institutions, and public–private partnership
mechanisms in ensuring balanced territorial development. The dynamics of social and
institutional indicators across the regions of Uzbekistan are studied, key challenges are identified,
and scientifically grounded policy recommendations are proposed.

Keywords: regional development, sustainable development, social and institutional
foundations, state policy, local governance, civil society, PPP.

Kirish
Bugungi globallashuv sharoitida mamlakatlarning iqtisodiy va ijtimoiy

taraqqiyoti ko‘p jihatdan ularning hududlarini samarali boshqarish va barqaror
rivojlantirishga qaratilgan siyosatning qay darajada shakllanganligiga bog‘liqdir.
Xususan, ijtimoiy-iqtisodiy resurslarning hududlar bo‘yicha nomutanosib
taqsimlanganligi, infratuzilma darajasining farqli bo‘lishi, aholining turmush sifati
va davlat xizmatlariga bo‘lgan imkoniyatlarining bir xil emasligi hududiy siyosatni
ilmiy asosda olib borish zaruratini kuchaytirmoqda. Shu nuqtai nazardan, hududlarni
barqaror rivojlantirish masalasi nafaqat iqtisodiy samaradorlikni oshirish, balki
ijtimoiy adolatni ta’minlash, aholining farovonligini yuksaltirish va davlat
boshqaruvi tizimini takomillashtirish bilan chambarchas bog‘liqdir.

Hududlarni barqaror rivojlantirish – bu hududlarning iqtisodiy, ijtimoiy va
ekologik salohiyatini kompleks holda rivojlantirish orqali ularning uzoq muddatli
raqobatbardoshligini ta’minlash jarayonidir. Ushbu jarayonda ijtimoiy–institutsional
omillar alohida ahamiyat kasb etadi. Chunki barqaror rivojlanish nafaqat ishlab
chiqarish hajmi yoki iqtisodiy ko‘rsatkichlarning oshishiga, balki aholining ijtimoiy
faolligi, boshqaruv institutlarining samaradorligi va davlat siyosatining izchilligiga
ham bevosita bog‘liqdir. Zamonaviy yondashuvlar hududiy rivojlanishni
boshqarishda markazlashgan siyosatdan ko‘ra, hududlarning ichki salohiyatini
safarbar etishga va mahalliy tashabbuslarni qo‘llab-quvvatlashga urg‘u beradi.

O‘zbekiston Respublikasida ham so‘nggi yillarda hududlarni kompleks
rivojlantirish va barqarorlikni ta’minlash davlat siyosatining muhim yo‘nalishlaridan
biriga aylandi. “O‘zbekiston – 2030” strategiyasi, hududiy ijtimoiy-iqtisodiy
rivojlantirish dasturlari, davlat–xususiy sheriklik mexanizmlarini joriy etish
bo‘yicha qabul qilingan hujjatlar hududlarni boshqarishning yangi institutsional
modelini shakllantirishga xizmat qilmoqda. Bu jarayonda mahalliy boshqaruv
organlarining mustaqilligini oshirish, fuqarolik jamiyati institutlarini rivojlantirish,
inson kapitaliga sarmoya kiritish va hududlarning iqtisodiy faolligini oshirish asosiy
vazifa etib belgilanmoqda.

Shu bilan birga, mavjud amaliyot shuni ko‘rsatmoqdaki, ko‘plab hududlarda
ijtimoiy va institutsional mexanizmlar hali yetarlicha samarali ishlamayapti.
Mahalliy boshqaruv organlarining tashabbus ko‘rsatish imkoniyatlari cheklangan,

fuqarolik jamiyati institutlari faoliyatida tizimlilik yetishmaydi, iqtisodiy resurslar
va ijtimoiy xizmatlarning taqsimoti esa ko‘pincha nomutanosibdir. Bu esa
hududlararo tafovutlarni yanada chuqurlashtirishi mumkin. Shu sababli, ijtimoiy–
institutsional asoslarni takomillashtirish orqali hududiy rivojlanishni ilmiy asosda
boshqarish dolzarb vazifalardan biri sifatida kun tartibiga chiqmoqda.

Ilmiy adabiyotlarda hududlarni barqaror rivojlantirishning ijtimoiy–
institutsional omillari ko‘pincha boshqaruv sifati, institutlar samaradorligi, fuqarolik
ishtiroki, mahalliy tashabbuslar va inson kapitali kabi ko‘rsatkichlar orqali
tavsiflanadi [Porter, 1990; Kuznets, 1966]. Xalqaro tajriba shuni ko‘rsatadiki, kuchli
institutsional tizimga ega bo‘lgan davlatlarda hududiy rivojlanish barqarorlik,
samaradorlik va inklyuzivlik tamoyillari asosida olib boriladi. Bunday tizimlar
hududlarning o‘ziga xos xususiyatlarini inobatga olgan holda iqtisodiy, ijtimoiy va
ekologik omillarni uyg‘unlashtirish imkonini beradi.

Yuqoridagilardan kelib chiqib, mazkur maqolada hududlarni barqaror
rivojlantirishning ijtimoiy–institutsional asoslarini chuqur tahlil qilish, ularni
takomillashtirish yo‘nalishlarini aniqlash hamda bu borada olib borilayotgan davlat
siyosatining mazmun-mohiyatini ochib berish maqsad qilingan. Tadqiqotda
normativ-huquqiy hujjatlar, statistik ma’lumotlar va xalqaro tajribalar tahlili asosida
ilmiy xulosalar ishlab chiqiladi hamda hududiy siyosatni yanada takomillashtirish
bo‘yicha amaliy tavsiyalar beriladi.

Mavzuga oid adabiyotlar tahlili
Hududlarni barqaror rivojlantirish masalasi so‘nggi o‘n yilliklarda nafaqat

iqtisodiyotni rejalashtirishda, balki davlat boshqaruvi, siyosiy tizimni
takomillashtirish va ijtimoiy barqarorlikni ta’minlashda ham strategik ahamiyat kasb
eta boshladi. Ilmiy adabiyotlarda bu jarayonning ijtimoiy–institutsional asoslari
alohida tadqiqot yo‘nalishi sifatida shakllangan bo‘lib, u ko‘plab iqtisodchi,
sotsiolog va davlat boshqaruvi mutaxassislari tomonidan keng yoritilgan.

Xalqaro adabiyotlarda hududiy rivojlanish nazariyasining poydevori M.
Porterning “Millatlarning raqobatbardosh ustunligi” asarida qo‘yilgan bo‘lib, unda
hududlarning iqtisodiy salohiyati, institutlarning sifati va ijtimoiy infratuzilmaning
uyg‘unligi iqtisodiy barqarorlikning asosiy omili sifatida ko‘rsatilgan [Porter, 1990].
S. Kuznetsning iqtisodiy o‘sish nazariyasi esa hududlar bo‘yicha iqtisodiy
rivojlanish darajalaridagi tafovutlarni kamaytirish orqali uzoq muddatli
barqarorlikka erishish mumkinligini ilmiy asoslab bergan [Kuznets, 1966]. D.
Rodrik va hamkorlari esa institutlar sifatining iqtisodiy rivojlanishga ta’sirini
empirik jihatdan isbotlab, kuchli institutlar mavjud bo‘lgan hududlarda o‘sish
barqarorroq bo‘lishini ta’kidlaydi [Rodrik, 2007].

So‘nggi yillarda xalqaro tashkilotlar tomonidan hududiy rivojlanishning
institutsional omillarini o‘rganishga bag‘ishlangan ko‘plab tadqiqotlar amalga

oshirilmoqda. Masalan, BMT Taraqqiyot Dasturi (UNDP) 2022-yilda e’lon qilgan
hisobotida barqaror rivojlanish maqsadlariga (SDG) erishishda mahalliy boshqaruv
organlari, fuqarolik jamiyati va xususiy sektor o‘rtasidagi samarali hamkorlik
muhim omil sifatida qayd etilgan [UNDP, 2022]. Xalqaro hamkorlik va taraqqiyot
tashkiloti (OECD) esa 2021-yilgi hisobotida mahalliy boshqaruvning mustaqilligi,
budjet jarayonlarining shaffofligi va jamoatchilik ishtiroki darajasi hududiy
rivojlanish samaradorligiga bevosita ta’sir qilishini ko‘rsatgan [OECD, 2021].

Jahon banki tomonidan 2023-yilda chop etilgan “Local Governance and
Regional Growth” nomli tadqiqotda ham hududiy boshqaruvning institutsional
salohiyati iqtisodiy o‘sishning barqarorligini ta’minlashda asosiy
determinantalardan biri sifatida qayd etilgan. Unga ko‘ra, mahalliy hokimiyat
organlarining vakolatlari kengaygan, qaror qabul qilish jarayonlari ochiq va
fuqarolik jamiyati bilan hamkorlik rivojlangan hududlarda iqtisodiy ko‘rsatkichlar
sezilarli darajada yuqori bo‘lgan [World Bank, 2023].

O‘zbekiston olimlari ham bu masalaga alohida e’tibor qaratib kelmoqda.
Masalan, R. Rashidov hududiy boshqaruvning institutsional asoslarini
takomillashtirishning iqtisodiy samaradorlikka ta’sirini o‘rgangan holda, mahalliy
boshqaruv organlariga mustaqillik berish va fuqarolik jamiyati institutlarini
kuchaytirish zarurligini ta’kidlaydi [Rashidov, 2022]. Bu yondashuv O‘zbekiston
sharoitida hududiy resurslardan samarali foydalanish imkonini kengaytiradi.

O‘zbekiston Respublikasining “O‘zbekiston – 2030” strategiyasi va 2020–2024
yillarda qabul qilingan hududiy rivojlanish dasturlarida ham hududiy siyosatning
ijtimoiy–institutsional asoslarini mustahkamlash davlat siyosatining ustuvor
yo‘nalishlaridan biri sifatida belgilanmoqda. Xususan, mahalliy hokimiyat
organlarining vakolatlarini bosqichma-bosqich kengaytirish, jamoatchilik nazoratini
kuchaytirish, ochiqlik va hisobdorlik mexanizmlarini joriy etish kabi chora-tadbirlar
ko‘zda tutilgan [O‘zbekiston Respublikasi Prezidenti Farmoni, 2023].

Umuman olganda, ilmiy adabiyotlar va amaliy tadqiqotlar shuni ko‘rsatadiki,
hududlarni barqaror rivojlantirishning ijtimoiy–institutsional asoslarini
takomillashtirish – bu nafaqat iqtisodiy o‘sishni ta’minlovchi omil, balki ijtimoiy
adolat, inklyuzivlik va davlat boshqaruvining samaradorligini oshirishga xizmat
qiladigan kompleks jarayondir. Xalqaro tajriba va milliy islohotlar natijalari bu
yo‘nalishda tizimli yondashuv zarurligini ko‘rsatmoqda.

Metodologiya
Tadqiqot jarayonida hududlarni barqaror rivojlantirishning ijtimoiy–

institutsional asoslarini o‘rganishga yo‘naltirilgan tizimli yondashuv, taqqoslash,
statistik tahlil va ilmiy umumlashtirish usullaridan foydalanildi. Normativ-huquqiy
hujjatlar, rasmiy statistika ma’lumotlari, xalqaro tashkilotlarning hisobotlari hamda
ilg‘or ilmiy adabiyotlar asosida tahliliy ishlar olib borildi.

Metodik asos sifatida M. Porterning raqobatbardoshlik nazariyasi, S.
Kuznetsning iqtisodiy o‘sish modeli va zamonaviy institutsional rivojlanish
konsepsiyalaridan foydalanildi. Amaliy tahlil O‘zbekiston hududlari misolida 2020–
2024-yillar statistik ko‘rsatkichlari asosida olib borildi.

Tahlil va natijalar
Hududlarning barqaror rivojlanishida mavjud resurslardan oqilona foydalanish,

ishlab chiqarish salohiyatini oshirish va ijtimoiy infratuzilmani modernizatsiya
qilish alohida ahamiyat kasb etadi. O‘zbekiston sharoitida so‘nggi yillarda hududiy
iqtisodiyotni diversifikatsiya qilish, tabiiy va inson resurslaridan samarali
foydalanish, shuningdek, “yashil” iqtisodiyot tamoyillarini joriy etish borasida
sezilarli islohotlar amalga oshirilmoqda. Bunda iqtisodiy siyosatning strategik
yo‘nalishlari sifatida hududiy infratuzilmani rivojlantirish, investitsiya muhitini
yaxshilash va innovatsion faoliyatni kengaytirish ustuvor yo‘nalishlar sifatida
belgilangan [Porter, 1990; Kuznets, 1973].

Tahlillar shuni ko‘rsatmoqdaki, 2020–2024-yillar mobaynida mamlakat
hududlarida yalpi hududiy mahsulot (YHM) hajmi barqaror o‘sish sur’atini saqlab
qolgan. Davlat statistika qo‘mitasi ma’lumotlariga ko‘ra, ushbu davrda YHMning
o‘rtacha yillik o‘sish sur’ati 5,6 % ni tashkil etgan, ayrim iqtisodiy zonalarda bu
ko‘rsatkich 7–8 % gacha yetgan (O‘zbekiston Respublikasi Davlat statistika
qo‘mitasi, 2024). Eng yuqori o‘sish Toshkent shahri, Toshkent viloyati va Navoiy
viloyatlarida kuzatilgan bo‘lib, bu hududlarda investitsiya oqimlari, sanoat
klasterlari va logistika infratuzilmasining jadal rivojlanishi bilan izohlanadi.

1-jadval
O‘zbekiston hududlarida YHM o‘sish sur’atlari (2020–2024), %127

Hududlar 2020 2021 2022 2023 2024 O‘rtacha yillik
o‘sish

Toshkent shahri 5,2 6,1 7,3 7,9 8,0 6,9
Toshkent viloyati 4,9 5,5 6,2 6,8 7,1 6,1
Navoiy viloyati 4,7 5,2 6,5 7,0 7,4 6,2
Qoraqalpog‘iston R. 3,8 4,2 4,6 5,1 5,5 4,6
Respublika bo‘yicha 4,5 5,0 5,6 5,8 6,2 5,6

Tahlil natijalari shuni ko‘rsatadiki, hududlarning rivojlanishida
infratuzilmaning rivojlanganligi, investitsiya hajmi va resurslardan foydalanish
samaradorligi o‘zaro uzviy bog‘liqdir. Infratuzilmasi rivojlangan hududlarda ishlab
chiqarish va xizmat ko‘rsatish sohasi yuqori bo‘ladi, bu esa iqtisodiy barqarorlikni
ta’minlaydi. Aksincha, resurslarga boy, ammo infratuzilmasi yetarli darajada
rivojlanmagan ayrim chekka hududlarda iqtisodiy faollik pastligicha qolmoqda.

127 O‘zbekiston Respublikasi Davlat statistika qo‘mitasi, 2024-yil yakuniy hisobotlari

Shuningdek, tahlillar hududiy rivojlanish jarayonida tabiiy resurslardan
foydalanish samaradorligi bilan inson kapitalining sifati o‘rtasida ham muhim
bog‘liqlik borligini ko‘rsatdi. Ta’lim va sog‘liqni saqlash infratuzilmasiga qilingan
investitsiyalar uzoq muddatli barqarorlikni ta’minlashda hal qiluvchi omil sifatida
namoyon bo‘lmoqda. Masalan, yuqori malakali ishchi kuchi mavjud bo‘lgan
hududlarda innovatsion loyihalar soni va ularning iqtisodiy samaradorligi sezilarli
darajada yuqori bo‘lgan [World Bank, 2023].

2-jadval
O‘zbekiston hududlarida ijtimoiy-institutsional rivojlanish ko‘rsatkichlari (2024-yil)128

Hududlar Ta’lim
indeksi¹

Sog‘liqni
saqlash

qamrovi (%)²

Ishsizlik
darajasi (%)³

Investitsiya
hajmi (mlrd

so‘m)⁴

Mahalliy
boshqaruv

samaradorligi
indeksi⁵

Toshkent shahri 0,92 98,5 4,1 45 200 0,88
Toshkent viloyati 0,88 96,2 5,0 28 700 0,84
Navoiy viloyati 0,85 94,8 5,3 25 100 0,82
Qoraqalpog‘iston R. 0,78 90,1 7,2 12 300 0,76
Surxondaryo
viloyati

0,74 88,7 8,4 9 800 0,72

Respublika bo‘yicha 0,83 93,6 5,8 24 620 0,80

Jadval ma’lumotlari shuni ko‘rsatadiki, ijtimoiy-institutsional rivojlanish
darajasi yuqori bo‘lgan hududlarda iqtisodiy o‘sish sur’atlari ham yuqoriroq. Bu,
o‘z navbatida, davlat siyosatida hududiy farqlarni hisobga olgan holda differensial
yondashuvni talab etadi. Masalan, Toshkent shahri va viloyatida ta’lim va sog‘liqni
saqlash infratuzilmasi yuqori darajada shakllangan bo‘lsa, janubiy va g‘arbiy
hududlarda bu ko‘rsatkichlar past bo‘lib, u yerlarda qo‘shimcha ijtimoiy-investitsion
chora-tadbirlarni amalga oshirish zarur.

Natijalar shuni ko‘rsatadiki, barqaror rivojlanish siyosatini amalga oshirishda
resurslardan foydalanishning hududiy xususiyatlarini hisobga olgan holda
differensial yondashuv zarur. Xususan, iqtisodiy salohiyati yuqori bo‘lgan
hududlarda innovatsion faoliyatni rag‘batlantirish va “yashil” texnologiyalarni keng
joriy etish ustuvor bo‘lishi kerak. Resurs salohiyati nisbatan past bo‘lgan hududlarda
esa infratuzilma va inson kapitaliga yo‘naltirilgan uzoq muddatli investitsiyalar
muhim strategik yo‘nalish sifatida qaralishi lozim.

Xulosa va takliflar
O‘zbekiston hududlarida barqaror rivojlanishni ta’minlashda ijtimoiy va

institutsional omillarning roli tobora ortib bormoqda. O‘tkazilgan tahlillar shuni
ko‘rsatadiki, hududlarning iqtisodiy o‘sish sur’atlari ko‘p jihatdan ta’lim sifati,

128 https://stat.uz, https://www.mf.uz

sog‘liqni saqlash infratuzilmasi, investitsion muhit, mahalliy boshqaruv
samaradorligi va resurslardan oqilona foydalanish darajasiga bog‘liqdir. Ta’lim va
sog‘liqni saqlash tizimi rivojlangan, boshqaruv jarayonlari ochiq va samarali tashkil
etilgan, investitsion muhit faol bo‘lgan hududlarda iqtisodiy faollik yuqori, ijtimoiy
ko‘rsatkichlar esa barqaror o‘sib bormoqda. Aksincha, infratuzilma va inson kapitali
yetarlicha rivojlanmagan chekka hududlarda iqtisodiy o‘sish sur’atlari pastligicha
qolmoqda.

Mavjud vaziyatdan kelib chiqib, hududlarni barqaror rivojlantirish siyosatini
takomillashtirishda bir qator muhim jihatlar alohida ahamiyat kasb etadi.
Birinchidan, har bir hududning iqtisodiy, ijtimoiy va tabiiy xususiyatlarini inobatga
olgan holda differensial yondashuvni chuqurlashtirish zarur. Bu orqali hududlar
uchun mos strategik dasturlar ishlab chiqish va manzilli rivojlanish chora-
tadbirlarini amalga oshirish mumkin bo‘ladi.

Ikkinchidan, ijtimoiy infratuzilmani rivojlantirishga investitsiyalarni
ko‘paytirish orqali inson kapitali sifatini oshirish zarur. Uzoq muddatli barqarorlikni
ta’minlashda ta’lim, sog‘liqni saqlash va aholini ijtimoiy himoyalash tizimlariga
ajratiladigan mablag‘larni ko‘paytirish hal qiluvchi omil hisoblanadi. Uchinchidan,
mahalliy boshqaruv tizimini modernizatsiya qilish, shaffoflik va fuqarolar
ishtirokini kuchaytirish orqali boshqaruv samaradorligini oshirish hududiy
rivojlanish jarayonini tezlashtiradi.

To‘rtinchidan, investitsion muhitni yaxshilash va innovatsion loyihalarni
qo‘llab-quvvatlash orqali hududlarda iqtisodiy faollikni oshirish mumkin.
To‘g‘ridan-to‘g‘ri xorijiy investitsiyalarni jalb etish, mahalliy tadbirkorlik
subyektlari uchun qulay sharoit yaratish hududlarning raqobatbardoshligini oshiradi.
Nihoyat, barqaror rivojlanish siyosatini muvaffaqiyatli amalga oshirish uchun
hududiy indikatorlar asosida monitoring va baholash tizimini takomillashtirish zarur.
Bu davlat siyosatining natijadorligini oshiradi va vaqtida tuzatishlar kiritish
imkonini beradi.

Xulosa qilib aytganda, hududlarni barqaror rivojlantirishning ijtimoiy va
institutsional asoslarini mustahkamlash mamlakatning uzoq muddatli iqtisodiy
barqarorligi va ijtimoiy farovonligini ta’minlashda strategik ahamiyat kasb etadi.
Shu yo‘nalishda amalga oshiriladigan tizimli islohotlar nafaqat iqtisodiy
ko‘rsatkichlarni yaxshilaydi, balki hududlar o‘rtasidagi tafovutlarni kamaytirish,
aholining turmush sifatini oshirish va milliy raqobatbardoshlikni mustahkamlashga
xizmat qiladi.

Annotatsiya. Mazkur maqolada nogironligi bor, xususan ko‘zi ojiz va ko‘rish qobiliyati
cheklangan shaxslarning jamiyatda o‘z o‘rnini topishi, ularning ish bilan bandligini
ta’minlashning ahamiyati hamda bu boradagi Germaniya va Hindiston tajribalari tahlil qilingan.
Tadqiqot davomida Germaniyaning “Ko‘zi ojizlar va zaif ko‘ruvchilar federal jamiyati” (DBSV)
faoliyati, ularning ijtimoiy integratsiyani ta’minlashdagi roli hamda nogiron fuqarolarga
yaratilgan imtiyoz va imkoniyatlar o‘rganilgan.

Abstract. This article analyzes the employment and social integration of persons with
disabilities, particularly the blind and visually impaired, highlighting their role in achieving full

